
1. Палітычная гісторыя Полацкай зямлі
Любецкі з'езд князёў і яго асноўны вынік. 

У сярэднявеччы былі распаўсюджаны з’езды князёў. Ва ўсходніх славян з'езд абазначаўся словам “снем”. Тэрмін гэты мае некалькі значэнняў. Звычайна так называлася ваенная сутрэча саюзных войскаў. Зрэдку слова "снем" азначала сустрэчу для размовы. Лёсавызначальнымі маглі стаць з'езды, калі сустракаліся князі для вырашэння карэнных пытанняў, якія адносіліся да грамадскай арганізацыі, дзяржаўнага ладу і знешняй палітыкі.
Пастановы знакамітага Любецкага з'езда вырашылі лёс Кіеўскай Русі на некалькі стагоддзяў. ІІІэсць найбольш уплывовых князёў Русі сабраліся разам, каб спыніць міжусобіцы і ўмацаваць паміж сабой мір. "Навошта, — гаварылі яны, — нішчым мы Рускую зямлю, самі задумваем адзін на аднаго крамолу (змову), а полаўцы раздзіраюць нашу зямлю і рады, што мы ваюем паміж сабою. 3 гэтага часу будзем усе аднадушнымі".
На з'ездзе князям удалося дамовіцца аб сумесных дзеяннях па абароне Рускай зямлі ад полаўцаў. Усе князі цалавалі крыж і раз'ехаліся задаволеныя. І толькі пазней стала зразумела, што на Любецкім  з'ездзе 1097 г. было юрыдычна замацавана раздрабленне старажытнарускай дзяржавы Рурыкавічаў. Любецкі з езд стаў паваротным пунктам у гісторыі ўсходняга славянства. Ён адлюстроўваў пералом у размеркаванні зямельнай уласнасці і тым самым садзейнічаў усталяванню феадальных адносін.
У Кіеўскай Русі не было адзінай сістэмы наследавання княжацкага пасада (прастола). Крывавыя сутыкненні паміж князямі, якія адбываліся ў час княжацкіх міжусобіц, ускладняліся частымі набегамі стэпавых качэўнікаў — полаўцаў. Здаралася так, што князі самі бралі цюркскіх качэўнікаў у саюзнікі і прыводзілі іх на Русь.
На з'ездзе было вырашана, каб кожны з князёў "держал свою отчину", г. зн. атрыманую ад бацькі зямлю, і не прэтэндаваў на уладанні іншых князёў. Удзельнікі з'езда дамовіліся аб тым, што калі хто-небудзь з князёў паднімаецца на другога, то яны павінны выступіць супраць пачынальніка міжусобіц. Такім чынам, на Любецкім з'ездзе быў санкцыяніраваны новы палітычны лад. З'ездам было прызнана: "кождо держить отчину свою" (няхай кожны трымае зямлю свайго бацькі).
Руская зямля з гэтага часу больш не лічылася адзіным уладаннем усяго княжацкага дому Рурыкавічаў, а была сукупнасцю асобных "отчнн", спадчынных уладанняў розных галін княжацкага дому. Устанаўленне гэтага прынцыпу юрыдычна замацоўвала ўжо пачатае з 1054 г. (пасля смерці Яраслава Мудрага) раздзяленне Рускай зямлі на асобныя княствы-вотчыны і феадальную раздробленасць. Спыніць усобіцы на Русі не ўдалося. Хутка ваеннымі дзеяннямі была ахоплена ўся Руская зямля. Князі запрашалі на дапамогу іншаземнае войска: палякаў, полаўцаў, венграў.
У110 г.  у Віцічаве на Дняпры быў скліканы другі з'езд князёў. Яшчэ адна спроба захаваць выгляд адзінства Кіеўскай Русі як дзяржавы была зроблена на з’езде ў 1103 г. на Далобскім возеры, дзе князі прынялі рашэнне аб сумесным паходзе супраць полаўцаў. На гэтых з'ездах-снемах не ўдалося захаваць адзінства краіны, хаця яны і адыгрывалі прыкметную ролю ў паспяховай барацьбе Русі з качэўнікамі.
Полацкі князь Усяслаў не ўдзельнічаў у Любецкім з'ездзе. і гэта зусім
 зразумела: ён быў незалежным правіцелем свайго княства. Полацкія князі
з'яўляліся сюзерэнамі тэрыторыі, дзе ажыццяўлялася іх улада, як гэта назіраецца ў іншых сярэднявечных дзяржавах. Фарміраванне меж уладанняў полацкага князя ў якасці сюзерэна краіны адбывалася ў X—XI стст.
Перыядычныя спробы паўднёварускіх князёў прымусіць Полацк і Менск падпарадкавацца ўладзе Кіева прыводзілі да ваенных сутычак. Так часта здаралася ў XI ст. У пачатку XII ст. Уладзімір Манамах і іншыя рускія князі мелі значныя поспехі ў барацьбе з качэўнікамі-полаўцамі. Заняўшы кіеўскі прастол, Уладзімір Манамах (1113—1125) імкнуўся ўмацаваць Старажытную Русь у шырокім сэнсе і прымусіць іншых князёў падпарадкавацца яму. Гэтыя спробы прывялі толькі да часовага поспеху. Уладзімір Манамах нярэдка жорстка душыў любое праяўленне мясцовай самастойнасці, парушаючы гэтым самым права кожнага асобнага княства на незалежнае развіццё і існаванне, што лагічна выцякала з дамоўленасцей 1097 г. у Любечы. Традыцыі жорсткай палітыкі свайго бацькі працягваў сын Манамаха вялікі князь кіеўскі Мсціслаў (1125-(1132):)Пасля смерці Мсціслава Уладзіміразіча Старажытная Русь раскалолася назаўсёды. Гэта значыць, што яна канчаткова распалася на асобныя часткі.
Паход на Полацкую зямлю 1127 г. і высылка яе князёў у Візантыю.
Пасля 1119 г. Менск на пэўны час знік са старонак летапісаў. Са стратай Менскай воласці полацкія князі не маглі змірыцца. У працы В. Тацішчава ёсць запіс, што ў 1121 г., праз два гады пасля смерці Глеба, "Владимир, князь великий, был с детми своими в Смоленске для рассмотрення несогласей и усмирення полоцких князей и некоторых других разпорядков". Нельга пагадзіцца з Л. Аляксеевым, які лічыў гэты запіс паказчыкам таго, што полацкія князі выступалі ў ролі васалаў Манамаха. На самай справе верагодней за ўсё клан Манамахавічаў спрабаваў вырашыць пытанні кампенсацыі Полацкай зямлі за страту Менскай воласці і ўстанаўлення смаленска-полацкай мяжы. Узнікненне шэрагу памежных крэпасцей па правым беразе Дняпра ў XII ст., якія акрэслівалі лінію полацкай мяжы са Смаленскім княствам, дазваляе ўспрымаць гэты факт як вынік перагавораў.
Відавочна, што дамоўленасці, дасягнутыя паміж полацкімі князямі і кланам Манамахавічаў, дзейнічалі на працягу ўсяго праўлення Уладзіміра Манамаха ў Кіеве. Але сітуацыя змянілася пасля смерці Манамаха і ўстанаўлення на кіеўскім пасадзе яго сына Мсціслава. Летапісцы не называюць прычын паходу паўднёварускіх аб'яднаных сіл у Полацкую зямлю ў 1127 г. Сярод даследчыкаў існуюць розныя меркаванні, у тым ліку на першы план выносіцца пытанне аб спробах палачан вярнуць Менск з воласцю. Нездарма ж у даследаванні В. Тацішчава гаворыцца, што полацкія князі "области, данные братьям и сынам его (Мстислава), непрестанно нападая. Разоряли." 
Паход 1127 г. адрозніваўся ад паходу 1116 г. перш за ўсё тым, што ў ім прымалі ўдзел не толькі прыхільнікі Манамахавічаў, але значна большая колькасць паўднёварускіх князёў. Гэты паход быў добра спланаваны і меў сваёй мэтай падпарадкаванне ўсёй Полацкай зямлі Кіеўскай дзяржаве. Расклад войскаў, якія прымалі ўдзел у паходзе, паказвае значэнне кожнага горада Полацкай зямлі, супраць якога яны выступалі. На Ізяслаўль (Заслаўе) былі скіраваны адразу чатыры дружыны. Удзельны цэнтр знаходзіўся на паўднёва-заходняй ускраіне Полацкай зямлі. Адсюль ажыццяўляліся паходы полацкіх князёў у суседнія землі. Паведамленне Густынскага летапісу аб тым, што Мсціслаў паслаў войскі "в Литву ко Изяславлю", падкрэслівае тое, што менавіта гэты цэнтр Полацкай зямлі быў галоўным сапернікам паўднёварускіх князёў у іх экспансіі на землі Літвы. Другім горадам, на які былі скіраваны моцныя сілы, з'яўляўся Барысаў: "А Всеволоду Ольговичю повеле ити с своею братнею на Стрежев к Борнсову Мвана Вонтешнча туже посла с торкы". У Лагойск і Друцк было накіравана па аднаму атраду: "и сына своего Йзяслава нс Курска с своим полком посла и на Логожеск, а другаго сына своего Ростислава посла со Смолняны на Дрьютеск".
На полацкім пасадзе ў той час знаходзіўся Давыд Усяславіч. Яго сын Брачыслаў, жанаты з дачкой Мсціслава, арганізатара паходу, княжыў у Ізяслаўлі. Барыс Усяславіч верагодней за ўсё знаходзіўся ў сваёй Барысаўскай воласці. Нездарма ж галоўныя сілы паўднёварускіх войскаў былі скіраваны на гарады, што ўпраўляліся князямі, а не праз намеснікаў Давыда.
Лаўрэнцьеўскі спіс змяшчае паведамленне аб паходзе на Полацкую зямлю пад 1127 г., Іпацьеўскі спіс — пад 1128 г. Больш абгрунтаванай датай з'яўляецца 1127 г. Для нанясення рашаючага ўдару ўсяму войску быў назначаны дзень — 4 жніўня. У летапісах падрабязна апісана, як сын Мсціслава Ізяслаў парушыў план, наблізіўшыся да Лагойска за дзень да назначанага тэрміну. Нечакана да яго ў палон трапіў Брачыслаў, які спяшаўся са сваёй дружынай на дапамогу бацьку ў Полацк з Ізяслаўля. Даведаўшыся пра гэта, жыхары Лагойска здалі князю Ізяславу горад. Другім пацярпелым горадам быў Ізяслаўль, які асаджала вялікае войска. Убачыўшы паланёным свайго князя, жыхары горада адкрылі браму войску князя Ізяслава, але не змаглі пазбегнуць рабавання і здзекаў з боку захопнікаў.
Летапісы не паведамляюць, ці былі ўзяты Друцк і Барысаў. Вынікі гэтага вялікага паходу выкладзены сцісла і ўяўляюцца не зусім лагічнымі. Палачане "выгнаша Давыда и с сынами и поемши Роговолода идоша к Мстиславу просвяще и собе княземь и створи волю нхь Мстиславь и поимше Роговолода ведоша и Полотьску". 
Трэба разумець, што палачане, змовіўшыся, выгналі Давыда з сынамі, узялі Рагвалода і пайшлі з ім да Мсціслава, просячы ўзяць яго за князя. і выканаў іх волю Мсціслаў. Тады палачане ўзялі Рагвалода і павялі ў Полацк на княжанне. Відавочна, што ў дадзеным выпадку на палітычную арэну выступіла новая сіла — веча, "палачане", якое ўзяло на сябе справу ўладкавання адносін паміж Кіеўскай дзяржавай і Полацкай зямлёй. Дазвол з боку Мсціслава на замену аднаго полацкага Усяславіча другім на полацкім пасадзе сведчыць аб тым, што полацкая княжацкая сям'я ў выніку паходу 1127 г. трапіла часова ў васальную залежнасць ад Кіева. У той жа час не выкарыстанымі да канца засталіся магчымасці, якія адкрываліся перад кіеўскай кааліцыяй. Палітычная нестабільнасць становішча ўнутры самой Кіеўскай дзяржавы (Русі), барацьба паміж Манамахавічамі і Вольгавічамі, удзельнікамі паходу, за дзяржаўную ўладу прымусілі часовых паплечнікаў спыніцца на паўмерах у адносінах да Полацкай зямлі.
У "Хроніцы Быхаўца" пра князя Барыса гаворыцца: "I валадарачы ў Полацку, быў ласкавы да падданых сваіх, і даў ім вольнасці і дазволіў веча мець, і ў звон званіць (склікаць веча), а потым і самім кіраваць, як у Вялікім Ноўгарадзе і Пскове. А потым князь полацкі Барыс памёр. Гэта здарылася ў 1129 г. А6 далейшых суадносінах паміж Кіевам і полацкім княжацкім домам паведамляецца ў Іпацьеўскім спісе ў двух месцах: коратка пад 1130 г. і больш дэталёва пад 1140 г. У В. Тацішчава дадзеныя падзеі правільна датуюцца 1129 г. На заклік Мсціслава да сваіх васалаў прыняць удзел у паходзе на полаўцаў полацкія князі з лаянкай адмовіліся. Тым самым была парушана ўмова "крыжацалавання", паводле якой спыніліся ваенныя дзеянні 1127 г. Таму пасля перамогі над полаўцамі Мсціслаў накіраваў сваіх ваявод аб'явіць "усім палачанам ва ўсіх гарадах", што дзеянні іх князёў недапушчальныя. Полацкае веча, асцерагаючыся новага спусташэння Полацкай зямлі, не стала на іх абарону. Князі Давыд, Расціслаў, Святаслаў, два сыны Барыса з жонкамі і дзецьмі былі вывезены спачатку ў Кіеў, дзе ім было аб'яўлена аб пакаранні за непаслушэнства, а потым сасланы ў Канстанцінопаль. Візантыйскі імператар Іаан, зяць Мсціслава, прыняў полацкіх князёў і прызначыў іх у войска, якое ваявала супраць сарацын (арабаў), дзе яны з пахвалой служылі.
Пакараўшы полацкіх князёў, Мсціслаў нарэшце атрымаў магчымасць упраўляць Полацкай зямлёй. Ён "мужи свои посади по городом ихь", а сам ажыццяўляў рабаўнічыя паходы на даннікаў Полацка: "В лето 6640 (1132) ходи Мьстиславль на Литву с сыньми своими и сьолговичи н сь Всеволодомь Городеньскимь и пожгоша я". У самім Полацку правіў сын Мсціслава Ізяслаў, актыўны ўдзельнік паходу 1127 г. Смерць вялікага князя кіеўскага Мсціслава Уладзіміравіча ў 1132 г. зноў змяніла палітычную сітуацыю на карысць Полацкай зямлі.
Палітычнае жыццё Полаччыны ў сярэдзіне XII — пачатку XIII ст.
 Пасля смерці Мсціслава яго месца ў Кіеве заняў брат Яраполк. Ён перавёў Ізяслава Мсціславіча з Полацка ў Пераяслаўль таму, што той быў прэтэндэнтам на кіеўскі пасад. Але пазней Ізяслаў у выніку дзеляжу кіеўскіх уладанняў апынуўся ў Менску і яму ў прыдачу былі аддадзены Тураў і Пінск. У Полацку застаўся трэці Мсціславіч — Святаполк. Але палачане, скарыстаўшы разборкі паміж кіеўскімі князямі, аб'явілі: "лишается нась" и "выгнаша Святополка, а Василка посадиша Святославича". Такім чынам, на полацкім пасадзе зноў быў прадстаўнік полацкага княжацкага дому. Васілька Святаславіч правіў у Полацку з 1132 г. Але да самага вяртання сасланых у Візантыю князёў (1140) Полацкая зямля выконвала абавязкі васала ў адносінах да Кіеўскай дзяржавы. Аб гэтым сведчаць летапісныя звесткі. У 1138 г. Васілька Святаславіч сустракае і падтрымлівае выгнанага з Ноўгарада Усевалада Мсціславіча, які накіроўваўся ў Пскоў. У 1139 г. полацкія "вон" ўдзельнічаюць у паходзе кіеўскага князя на Чарнігаў супраць Ольгавічаў. Калі памёр кіеўскі князь Яраполк (паводле Іпацьеўскага летапісу — у 1139 г.), князі, якія вярнуліся з Візантыі, засталі на кіеўскім пасадзе У севалада Ольгавіча, прадстаўніка варожага Манамахавічам стану. 3 гэтага часу палітычныя адносіны як у самой Полацкай зямлі, так і паміж ёю і кіеўскімі ўладаннямі асабліва ўскладніліся.
Кіеўская дзяржава пасля 1132 г. канчаткова распалася на землі — "вотчыны", якімі валодалі асобныя галіны роду Рурыкавічаў. Калектыўную адказнасць яны неслі толькі за "Рускую зямлю", г. зн. за пачатковае ядро Кіеўскай дзяржавы, таму кіеўскі пасад заставаўся пачэсным і прываблівым. Кожны з найбольш уплывовых князёў меў сваю частку ў Рускай зямлі, што давала яму права змагацца за прыярытэт яго сям'і ў палітычных справах.
Каб павысіць сваю палітычную вагу, паўднёварускія князі змянілі тактыку ў адносінах да полацкага княжацкага дому. Усевалад Ольгавіч, які займаў велікакняжацкі стол у Кіеве і адначасова быў князем чарнігаўскім, у 1143 г. ажаніў свайго сына Святаслава на дачцы полацкага князя Васількі Усяславіча — Марыі і вельмі даражыў сувязямі з Полацкам. Яго палітычны сапернік Ізяслаў Мсціславіч выдае сваю дачку за Рагвалода Барысавіча (паводле Іпацьеўскага спіса — у 1143 г., а паводле Лаўрэнцьеўскага — у 1144 г.). Такім чынам, патомкі Святаслава Усяславіча і Барыса Усяславіча дзякуючы роднасным суадносінам былі прыцягнуты да варожых станаў паўднёварускіх князёў.
Унутры самой Полацкай дзяржавы пасля 1140 г. абазначыўся таксама разлад паміж нашчадкамі Усяславічаў. Полацкае веча пачынае актыўна ўмешвацца ў палітычнае жыццё дзяржавы, улічваючы жаданне нашчадкаў асобных галін роду Усяславічаў атрымаць верх і ўсталявацца на полацкім пасадзе. Прыблізна да 1146 г. полацкім князем застаецца Васілька Святаславіч. Потым яго змяніў Рагвалод Барысавіч. У Менскай воласці як частцы Полацкай зямлі ўсталяваўся каля 1146 г. сын Глеба Менскага Расціслаў, які вярнуўся з Візантыі. 3 летапісаў вядома, што ў 1151 г. Рагвалод Барысавіч быў захоплены палачанамі і адпраўлены ў Менск, дзе яго "держаша у велице нужи, а Глебовича к собе уведоша и прислашася полотьчане кь Святославу Олговичу с любовью, яко имети отцем собе и ходити в послушаньи его и на том целоваша хресть". Гэта сведчыць аб тым, што замена аднаго князя полацкай дынастыі Рагвалодавічаў іншым адбывалася ў другой палове XII ст. пад нейкім уплывам паўднёварускіх князёў. Падчас праўлення Расціслава Глебавіча ў Полацку менскім князем з'яўляўся яго брат Валадар. Другі брат Расціслава — Усевалад атрымаў княжанне ў Заслаўі, а сын Расціслава Глеб княжыў у Друцку. Расціславу Глебавічу да 1158 г. удалося аб'яднаць значную частку Полацкай зямлі пад уладай Глебавічаў, але на непрацяглы час. У1158 г. (у летапісе — у 1159 г.) на полацкі пасад вярнуўся Рагвалод Барысавіч, які на працягу некалькіх гадоў вёў барацьбу з менскімі Глебавічамі як за сваю "отчину", адабраную ў яго братамі, так і заўмацаванне на полацкім пасадзе. Паражэнне пад Гарадцом у 1161 г. (у летапісе — у 1162 г.) прымусіла Рагвалода ўцячы ў сваё ўладанне — Друцкую воласць, а ў Полацку са згоды веча стаў княжыць Усяслаў Васількавіч, князь віцебскі. Відаць, адчуваючы няўпэўненасць свайго палажэння ў абставінах варожага настрою Глебавічаў і Рагвалодавічаў, Усяслаў Васількавіч уступае ў саюз са смаленскім князем Давыдам (1165), які ўладкоўваецца ў Віцебску, а ў Смаленску княжыць Раман Расціславіч.
У 1167 г. менскі князь Валадар Глебавіч у апошні раз паспрабаваў завалодаць Полацкам. Ён разграміў войска Усяслава Васількавіча, заняў полацкі пасад, замацаваўшы дамоўленасць з полацкім вечам хрэсным цалаваннем. Потым павёў сваю дружыну наўздагон Усяславу, які кінуўся ў Віцебск, дзе яго маглі падтрымаць Расціславічы — Давыд і Раман, які падаспеў са Смаленска. Валадар Глебавіч вымушаны быў вярнуцца ў свае землі.
Саюз Полацка са Смаленскам мацнеў. У тым жа 1167 г. палачане разам  са смалянамі дапамагаюць Андрэю Багалюбскаму ў барацьбе з Ноўгарадам. У адказ у наступным 1168 г. наўгародцы разам з пскавічамі хадзілі "к Полтеску и пожгоша волость и воротишаяся от города за 30 верьст". У гэтым жа 1168 г. палачане са смаленскімі Расціславічамі беспаспяхова нападаюць на Кіеў. Дадзеныя звесткі вядомыя па "Наўгародскаму першаму летапісу". Раман Расціславіч смаленскі ў 1178 г. прадухіліў паход на саюзны яму Полацк Мсціслава Расціславіча наўгародскага. Але праз два гады са смерцю Рамана Расціславіча палітычная сітуацыя зноў змянілася карэнным чынам.
Давыд Расціславіч перайшоў у Смаленск. У Полаччыне ўсе ключавыя пазіцыі былі ў руках Васількавічаў. Полацкі пасад займаў Усяслаў Васількавіч. Яго брат Брачыслаў княжыў у Віцебску, а сын Брачыслава Васілька сядзеў у Ізяслаўлі. Адбылася палітычная пераарыентацыя ў стане паўднёварускіх князёў. Цяпер Давыд Расціславіч увайшоў у саюз з друцкім князем Глебам Рагвалодавічам. Яго былыя саюзнікі Васількавічы разам з вялікім кіеўскім князем Святаславам Усеваладавічам, чарнігаўскім князем Яраславам Усеваладавічам і героем "Слова пра паход Ігаравы" ноўгарад-северскім князем Ігарам Свя-таславічам арганізавалі кааліцыйны паход на Друцк у 1181 г. (у летапісе — у 1180 г.). Мэтай гэтага паходу было  адарваць Друцк ад Смаленска, каб не даць апошняму кантраляваць ключавыя пазіцыі друцка-ўшацкага волаку. Вялікая зацікаўленасць палачан у паспяховасці дадзенай ваеннай аперацыі праявілася ў згуртаванасці ўсіх магчымых мясцовых сіл. У паходзе прынялі ўдзел не толькі ўсе Васількавічы, але і іх родзічы (Усяслаў Мікуліч, князь лагожскі, Андрэй Валодшыч, яго "сынавец" Ізяслаў), а таксама даннікі Полацка лівы і літва. Пад націскам сіл праціўніка Давыд Расціславіч смаленскі вымушаны быў адступіцца ад Друцка. Але гэта перамога палачан у саюзе з паўднёварускімі князямі была кароткачасовай. У 1195 г. у Друцку быў вядомы князь Барыс Давыдавіч (верагодна, сын Давыда, князя смаленскага).
Паводле паведамлення Лаўрэнцьеўскага летапісу, у 1186 г. быў арганізаваны паход на Полацк. У ім удзельнічалі Давыд Расціславіч, князь смаленскі, яго сын Мсціслаў з Ноўгарада, а таксама лагожскі князь Васілька Валадаравіч, друцкі князь Усяслаў. У 1186 г. у Полацку вядомы ўжо новы правіцель — Уладзімір. Епіскап Мейнард называе яго каралём.
Гэты князь правіў у Полацкім княстве амаль 30 гадоў (памёр у 1216 г.). 3 яго імем звязаны бурныя падзеі, якія адбываліся ў ніжнім цячэнні Заходняй Дзвіны. Князь Уладзімір бараніў інтарэсы даннікаў Полацка — ліваў ад тэўтонаў. Ён не пагаджаўся прапускаць нямецкіх купцоў у сваю зямлю, адмоўна адносіўся да прымусовага хрышчэння язычніцкіх плямён ліваў з боку крыжаносцаў, але ў гэтых пытаннях князь быў не заўсёды паслядоўным. Тое, што эсты звярнуліся за дапамогай да полацкага князя Уладзіміра супраць тэўтонаў і ён збіраўся з русінамі і літоўцамі ў паход (1216), сведчыць аб тым, што Полацк быў галоўным праціўнікам Тэўтонскага ордэна ў пачатку XIII ст.
У 1196 г. (па Іпацьеўскім спісе — у 1195 г.) адбылося сутыкненне паміж полацкім і смаленскім войскамі пад Віцебскам, якое скончылася паражэннем смалян — "полочане потоптале стяги Мьстиславли". Але ў 1222 г. пасля смерці Уладзіміра Полацкага смаляне зноў зрабілі паход на Полацк і захапілі яго. У 1229 г. пад эгідай Смаленска заключаецца дагавор трох усходне-славянскіх гарадоў (у тым ліку Полацка і Віцебска) з Рыгай і Гоцкім берагам, што сведчыць аб тэндэнцыі аб'яднання крывіцкіх зямель, і гэта мела значэнне ў працэсе фарміравання беларускай народнасці. Пасля смерці смаленскага князя Мсціслава Давыдавіча полацкі князь Святаслаў Мсціславіч захапіў Смаленск і знаходзіўся там шэсць гадоў. Аднак у пачатку 50-х гадоў XIII ст. Полацк і Віцебск ужо былі цэнтрамі самастойных зямель.
2. Раздрабленне Полацкай зямлі
Утварэнне княстваў - удзелаў. У сувязі з пераменамі ў палітычным жыцці Полацкай зямлі XII — пачатку XIII ст. адбываліся змены ў яе адміністрацыйна - тэрытарыяльнай структуры. 3 канца XI ст. побач з валасцямі, што падпарадкоўваюцца непасрэдна Полацку, ужо існуюць воласці-ўдзелы, якімі кіруюць старэйшыя сыны полацкага князя. Відавочна, што гэта ўпраўленне ажыццяўлялася на родавым (звычаёвым) праве, таксама як у Кіеўскай дзяржаве. Пазней, у XII ст., ужо на феадальным праве вядомы ўдзелы-княствы ("отчины"). Яны могуць складвацца з некалькіх валасцей і амаль нічым не звязвацца са сваім былым цэнтрам — Полацкам. Нарэшце зноў утвараюцца "землі", якія аб'ядноўваюць па некалькі ўдзелаў-княстваў. Існаванне гэтых структур на тэрыторыі Полаччыны адносіцца ў асноўным да XIII — пачатку XVI ст.
Структурныя перамены ў тэрытарыяльна-адміністрацыйным развіцці Полацкай зямлі прасочваюцца па матэрыялах археалогіі, пісьмовых крыніцах, "памежных" тапонімах і інш.
У гады княжання Усяслава Брачыславіча (1044—1101) быў заснаваны новы цэнтр Менскай воласці — Менск нар. Свіслачы. Тое, што Менская воласць першапачаткова ўваходзіла ў сферу дзяржаўных інтарэсаў Кіева, мела выключнае значэнне для яе далейшага лёсу. Відавочна, полацкі князь Усяслаў разумеў, што, трапіўшы ў склад тэрыторыі Полацкай зямлі ў выніку пагаднення з Кіевам, Менская воласць можа пры неспрыяльных абставінах ад яе адысці. Магчыма, менавіта таму сын Усяслава Глеб быў прысватаны да дачкі Яраполка Ізяславіча — Анастасіі. Шлюб павінен быў замацаваць не толькі саюз паміж нашчадкамі Яраслава і полацкімі князямі, але і Менскую воласць за Полацкай зямлёй. У той жа час Усяслаў, як гэта рабілі звычайна, калі дзеці дасягалі сталага ўзросту ці ўступалі ў шлюб, выдзеліў Глебу Менскі ўдзел. Як мяркуюць даследчыкі, гэта адбылося да 1086 г., таму што ў 1086 г. цесць Глеба оыў забіты1.
Другім пасля Менскага ўдзела (альбо побач з ім) мог быць толькі Ізяслаўскі ўдзел. 3 узнікненнем града - крэпасці на паўднёва-заходнім рубяжы Полацкай зямлі Ізяслаўская воласць стала вотчынай полацкай княжацкай сям'і. Пазней яе, магчыма, маглі аддаваць ва ўдзел таму з князёў, хто павінен быў прыйсці на змену правіцелю ў Полацку. У Кіеўскай дзяржаве таксама былі "стартавыя" ўдзелы, куды садзілі будучых вялікіх князёў.
Як паказалі археалагічныя даследаванні, на рубяжы XI—XII стст. на тэрыторыі Ізяслаўля (Заслаўя) быў пабудаваны новы ўмацаваны цэнтр — дзядзінец, а папярэдняя крэпасць - град прыходзіць ў заняпад. Месцазнаходжанне новага цэнтра было больш зручным, калі ўлічваць развіццё пасадаў вакол яго. Па памерах гарадской тэрыторыі (12—13 га), узроўню эканамічнага развіцця Ізяслаўль у XI—XII стст. займаў трэцяе месца ў Полацкай зямлі, саступаючы Полацку і Менску. Час пабудовы дзядзінца, верагодна, супадае з вылучэннем Ізяслаўскай воласці ва ўдзел.
На працягу XII ст. прасочваецца барацьба за гэты ўдзел паміж нашчадкамі менскай і віцебскай галін дынастыі Усяславічаў. Відавочна, з распаўсюджваннем права бацькаўшчыны на тэрыторыі Полацкай зямлі валоданне тым ці іншым удзелам становіцца больш пастаянным. Права Брачыслава Васількавіча на Ізяслаўль як на бацькаўшчыну падтрымана ў 1158 г. (у летапісе — у 1159 г.) полацкім князем Рагвалодам Барысавічам. Сам жа ён вярнуў сабе Друцкую воласць, якая дасталася яму ў спадчыну ад бацькі -Барыса Усяславіча і была захоплена ў 1151 г. менскімі Глебавічамі.
На мяжы XI—XII стст. Менскі і Ізяслаўскі ўдзелы ўвасаблялі тэрыторыі Менскай і Ізяслаўскай валасцей у складзе Полацкай зямлі. Яны межавалі паміж сабой, а таксама з тэрыторыямі (валасцямі), якімі ўпраўляў Полацк праз іх цэнтры (Лагожск, Друцк і інш.). Усе гэтыя цэнтры лічыліся "прыгарадамі" Полацка, залежнымі ад яго. Напрамак развіцця тэрыторыі Ізяслаўскага ўдзела (паўночны захад) вызначаецца памежным горадам Лошаскам (Лоск) у вярхоўях р. Бярэзіны Нёманскай. Не пазней пачатку XI ст. тут узнікла паселішча, што дало яму пачатак. На паўночным усходзе з Ізяслаўскім удзелам межавала Лагожская воласць. Як сведчаць пісьмовыя крыніцы, яна значна пазней, чым іншыя воласці Полацкай зямлі, стала ўдзелам. Падчас паходу паўднёварускіх князёў 1127 г. на полацкія ўладанні Лагожск быў памежнай крэпасцю. Толькі пад 1180 г. (фактычна 1181 г.) Іпацьеўскі летапіс упамінае князя У сяслава Мікуліча з Лагожска, які быў у саюзе з Полацкам. А ўжо пад 1186 г. у Лаўрэнцьеўскім летапісе названы іншы князь "из Ложьска Василько Воладаревич", які выступае супраць Полацка разам са смалянамі. Паколькі Лагожская воласць толькі ў апошнія дзесяцігоддзі XII ст. вылучылася ва ўдзел, магчыма, яе памеры былі сціплымі і адпавядалі гістарычна складзенай да XI ст. тэрыторыі воласці вакол яе цэнтра, які ўпершыню пападае на старонкі "Павучання Уладзіміра Манамаха.
Цікавасць выклікае Барысаўская воласць, якая была размешчана паміж Лагожскай (на захадзе), Лукомльскай і Друцкай (на паўночным усходзе) валасцямі. На поўдзень ад яе знаходзіліся землі Менскай воласці - ўдзела, на поўнач — тэрыторыя Полацкай воласці. Без спасылкі на крыніцу В. Тацішчаў адзначаў: "В1102 г. Борис Всеславич полоцкий ходил на ятвяг и, победя их, возвратясь, поставил град Борисов в свое имя и людьми населил". У беларуска-літоўскіх летапісах таксама гаворыцца аб тым, што г. Барысаў на р. Бярэзіне "вчинил" полацкі князь Барыс. Археалагічныя даследаванні пацвердзілі гэтыя паведамленні. Падчас раскопак у Старым Барысаве было ўстаноўлена, што гарадскі культурны пласт датуецца XII—XIII стст. Знойдзеныя тут рэчы ўказваюць на значнасць дадзенага паселішча. Важным з'яўляецца той факт, што г. Барысаў быў заснаваны князем, які знаходзіўся на полацкім пасадзе. У пачатку XII ст. Полацкая зямля трапляе на той шлях, якім пайшла Кіеўская дзяржава пасля з'езда ў Любечы (1097). Побач з заснаванымі на родавым праве Ізяслаўскім і Менскім удзеламі пачынаюць утварацца воласці на феадальным праве. Ініцыятыва ў стварэнні такіх валасцей ("отчин") належыць тым полацкім князям, якія займалі пасад у стольным горадзе. Пасля смерці Усяслава Брачыславіча працэс феадалізацыі грамадства ў Полацкай зямлі паскорыўся. Гэтаму садзейнічалі развіццё вотчыннага землеўладання, а таксама палітычны раскол у асяроддзі нашчадкаў Усяслава, фарміраванне асобных галін княжацкай сям'і - спадкаемцаў вотчын.
Як адзначаюць даследчыкі,
удзелы, выдзеленыя на родавым праве (раннія), пэўны час развіваліся побач з вотчыннымі ўладаннямі, створанымі на феадальным праве (познімі), паступова таксама набываючы значэнне пастаянных вотчын. У гэтым адлюстроўвалася сутнасць усталявання феадальнага ладу. Дадзены працэс быў характэрнай рысай Кіеўскай дзяржавы ў XII ст., калі сістэма феадальных вотчын складвалася ў некаторай ступені на аснове ўдзелаў Яраславічаў. Тое ж самае адбывалася ў Полацкай зямлі. Таму ўтварэнне Барысаўскай воласці ў пачатку XII ст. з цэнтрам у Барысаве магчыма разглядаць як першы крок у напрамку разгалінавання Полацкай зямлі на асобныя ўладанні — вотчыны прадстаўнікоў княжацкай сям'і. Памеры гэтай воласці былі значна большымі, чым гістарычна складзенае наваколле яе цэнтра. Як паказалі раскопкі, на месцы Барысава існавала паселішча X — пачатку XI ст. К гэтаму ж часу адносяцца і пахаванні ў навакольных курганах, што сведчыць аб пэўным храналагічным разрыве паміж валасным цэнтрам і яго папярэднікам. Старажытны Барысаў быў закладзены на левым беразе р. Бярэзіны, а яго воласць раскінулася ўздоўж берагоў у верхнім цячэнні ракі.
Межы Барысаўскай воласці на паўночным захадзе і ўсходзе, верагодна, вызначаюць "Барысавы камяні".
Магчыма, утварэнне новай абшырнай воласці — вотчыны полацкага князя — падштурхнула менскага князя Глеба Усяславіча да актыўных захадаў у пашырэнні тэрыторыі яго асабістага ўдзела. Па пісьмовых крыніцах вядома, што калі ў 1116 г. паўднёварускія князі зрабілі спусташальны паход на Менскі ўдзел, то яны ўзялі гарады Копысь, Оршу, Друцк. Гэта азначае, што ў першыя дзесяцігоддзі XII ст. адбылося пашырэнне тэрыторыі Менскага ўдзела на ўсход да р. Днепр. Да Менскай воласці былі далучаны Друцкая воласць, а таксама землі, дзе паяўляюцца новыя ўмацаваныя цэнтры: Орша і Копысь. У гэты час Менскі ўдзел выступае ў якасці феадальнай вотчыны, якая самастойна намагаецца бараніць свае набыткі ад захопнікаў. Варожыя адносіны брата Давы-да Усяславіча, які ў 1105 г. таксама хацеў атрымаць удзел у Полацкай зямлі, а цяпер займаў полацкі пасад, абыякавасць другога брата — Барыса, былога полацкага князя, спрыялі таму, што Глеб Менскі страціў воласці, далучаныя да асноўных яго ўладанняў. Калі ў 1119 г. Менскі ўдзел адыходзіць пад уладу Манамахавічаў, то ён уключае толькі тэрыторыю Менскай воласці, як гэта было пры яе ўтварэнні. Што ж датычыць Друцкай і Аршанскай валасцей, то яны сталі падуладнымі Полацку ў выніку пагаднення з Манамахам і яго сям'ёй аб смаленска-полацкім памежжы. Копысь адышла да Смаленскага княства. Падчас паходу паўднёварускіх князёў на Полацкую зямлю ў 1127 г. галоўны ўдар быў скіраваны супраць Ізяслаўля і Барысава — цэнтраў удзелаў прадстаўнікоў полацкай княжацкай сям'і. Лагожск і Друцк у той час былі цэнтрамі валасцей, падпарадкаваных непасрэдна Полацку.
Калі на полацкі пасад замест Давыда Усяславіча зноў сеў Барыс Усяславіч, перад ім адкрылася магчымасць яшчэ больш пашырыць і ўзмацніць свае асабістыя ўладанні. Паколькі летапісы звязваюць нашчадкаў Барыса Усяславіча з Друцкам і яго воласцю, то падаецца слушным, што Друцкая воласць была далучана да Барысаўскай і яны абедзве склалі ўдзел (вотчыну) князя Барыса. Аналіз папярэдніх падзей, а таксама археалагічных матэрыялаў, здабытых пры раскопках гарадзішча ў Друцку, пацвярджаюць такое меркаванне. У канцы 20-х гадоў XII ст. Друцк яшчэ не быў значным горадам.
Лагічным будзе меркаваць, што менавіта падчас свайго другога прыходу на полацкі пасад Барыс Усяславіч звярнуў увагу на Друцк і далучыў гэту воласць да асабістых уладанняў. Нельга пагадзіцца з высновамі Л. Аляксеева, зробленымі ім у апошняй публікацыі, што князь Барыс сядзеў у Друцку ўжо ў канцы XI ст., а потым у 1102 г. пабудаваў г. Барысаў, каб умацаваць свае рубяжы супраць брата Глеба. Цэнтрам удзельнага княства Друцк становіцца пры сыне Барыса — Рагвалодзе (Васілю), які разам з іншымі полацкімі князямі быў сасланы ў Візантыю (1129) кіеўскім князем Мсціславам і вярнуўся дамоў пасля 1140 г. Знешні выгляд друцкага дзядзінца гэтага часу, як і асобныя знаходкі, сведчыць аб тым, што гэта быў княжацкі цэнтр. Каля паўднёвага вала шчыльна мясціліся сядзібы рамеснікаў, якія абслугоўвалі князя і дружыну. Цэнтр займала плошча, дзе збіралася веча. У заходняй частцы была размешчана княжацкая рэзідэнцыя. На знойдзеных падчас раскопак рэчах ёсць княжацкія знакі. Адно праслачка мае надпіс "КЬНЯЖИНЬ".
Пасля кароткага праўлення ў Полацкай зямлі кіеўскіх намеснікаў (з 1129 па 1132 г.) на полацкім пасадзе зноў з'явіўся прадстаўнік дынастыі Рагвалодавічаў. Гэта быў сын высланага ў Візантыю Святаслава Усяславіча — Васілька Святаславіч. Верагодна, ён правіў Полацкай зямлёй да 1146 г. Менавіта Васількавічаў увасабляе віцебская галіна полацкіх князёў, вядомая па крыніцах XII ст. Таму цалкам верагодным з'яўляецца тое, што з Васількі Святаславіча пачынаецца існаванне ўдзела з цэнтрам у Віцебску. Гэта знаходзіць пацвярджэнне ў археалагічных матэрыялах Віцебска, дзе ў 40-я гады XII ст. узводзяцца новыя абарончыя збудаванні. Плошча, абнесеная абарончым валам, павялічылася з 0,7 да 4 га. Гэта сведчыць аб тым, што значэнне Віцебска як адміністрацыйна-тэрытарыяльнага цэнтра ўзрасло і ён выступае ў дзяржаўнай структуры ў новай якасці. Першапачаткова Віцебскі ўдзел мог складвацца з Віцебскай, Усвятскай валасцей і тых частак (былых пагостаў), што размяшчаліся на тэрыторыі сучаснага Гарадоцкага раёна. Магчыма, гэтыя часткі ўвайшлі ў склад дадзеных валасцей на працягу XI — першай паловы XII ст.
Выказаныя некаторымі даследчыкамі меркаванні аб тым, што "віцебскі сталец перайшоў у спадчыну да самага малодшага з сыноў Усяслава, а менавіта да Святаслава" ў пачатку XII ст., грунтуюцца на распаўсюджанай версіі, што ў Полацкай зямлі было столькі ўдзелаў, колькі сыноў ва Усяслава Полацкага. На самай справе ні пісьмовыя крыніцы, ні археалагічныя матэрыялы не дазваляюць падтрымліваць гэту версію.
